HYRJE

- Të nderuar anëtarë të Dhomës!

Kujdesi i vazhdueshëm për të stimuluar zhvillimin e biznesit Tuaj, ka nxitur Dhomën tonë për të përgatitur këtë libër për Ju.

Ndryshe nga botimet e tjera që Dhoma ka realizuar deri tani, të cilat Ju tashmë i keni në bibliotekat Tuaja, ky libër nuk është i fushës historike, informative, apo promovuese për disa kategori të veçanta biznesesh, por i një natyre tjetër, po aq interesant dhe i këndshëm sa të mëparshmit.

“Etika e Komunikimit në Biznes”, ka për qëllim që të ndihmojë biznesmenët të vlerësojnë dhe të respektojnë rregullat e mirësjelljes në biznesin vendas dhe të huaj, të hyjnë lirshëm në komunikim me partnerët, kolegët dhe klientët e ndryshëm, duke prezantuar në radhë të parë nivelin e kulturës së tyre, dhe njëkohësisht duke u bërë sa më konkurues dhe fitimprurës në treg.

Nëpërmjet “Etika e Komunikimit në Biznes”, ne synojmë të prezantojmë mënyrat e përshtatshme të komunikimit dhe të sjelljes në vende të ndryshme të botës, të udhëzojmë bizneset në shfaqjen e sjelljes së duhur dhe të efektshme gjatë takimeve për krijimin e një përshtypje sa më pozitive dhe prezantimi profesional në biznesin ndërkombëtar duke ndihmuar lehtësimin dhe forcimin e marrëdhënieve të biznesit, të nxisim përmirësimin e aftësive të komunikimit me qëllim realizimin e shkëmbimeve të suksesshme të biznesit, të edukojmë bizneset me norma të veçanta etike për eliminimin e pasojave negative të gabimeve të mirësjelljes; si dhe të ndihmojmë bizneset në menaxhimin e kohës së tyre.

Në këtë libër, veç njohjes me rregullat e mirësjelljes (veshja, përshëndetja gjatë takimit, shkëmbimi i dhuratave, ngrënia, tabutë etj) për shtete të ndryshme të botës, Ju do të njiiheni edhe me shumë vlera kulturore të këtyre shteteve, të cilat mendojmë se janë në interesin Tuaj, në kuadër të marrëdhënieve që keni me tregun e huaj ose dëshironi të keni në një të ardhme të afërt.

Ky është një libër praktik, të cilin jo vetëm që ia vlen t’a lexoni por, që rrit edhe nivelin e kulturës Tuaj.

Ju uroj suksese në biznesin që ju drejtoni!

Anton Leka

Kryetar i Dhomës

PARATHËNIE

Të gjithë mendojnë se mënyra e tyre e komunikimit është e duhura, por kur njerëzit lëvizin nga një vend në një vend tjetër, kuptojnë se realiteti është ndryshe. Respektimi i dallimeve kulturore dhe zbatimi i rregullave të mirësjelljes1 ndihmojnë në ruajtjen e marrëdhënieve të mira me njerëzit. 

Çdo kulturë2 ka rregullat e saj të sjelljes, e cila doemos duhet njohur dhe respektuar. Kultura ndikon në: çfarë ne bëjmë, themi, mendojmë dhe besojmë. Ajo është e ndryshme në vende dhe kontekste të ndryshme.

Në një kulturë të përbashkët, të gjithë i dinë rregullat dhe nuk kanë nevojë të mendojnë shumë. Megjithatë nuk është e njëjta gjë, kur njerëzit punojnë në arenën ndërkombëtare. Diçka që mund të jetë e hijshme në një kulturë mund të mos jetë e pranueshme në një kulturë tjetër. Në kontekstin e biznesit ndërkombëtar, kultura ndikon në mendimet, përceptimet dhe kontributet e profesionistëve kur takohen me njëri tjetrin. Mund të ndodhë që dallimet kulturore në mes profesionistëve të biznesit mund të çojnë në përplasje. Ndonëse përplasjet nuk mund të  evitohen gjithmonë, efektet negative të dallimeve kulturore mund të minimizohen përmes një planifikimi dhe organizimi të kujdesshëm dhe efektiv para zhvillimit të takimit. 

Si rezultat i kësaj, etika e komunikimit në biznes është aftësi kyçe për ata që dëshirojnë të jenë të suksesshëm. Ndërsa dita ditës biznesi vendas dhe i huaj sa vjen e zgjerohet, elementi më i rëndësishëm i suksesit në biznes konsiston në vlerësimin dhe respektin e dallimeve kulturore në rajon, vend dhe jashtë duke u përshtatur me njerëzit në situata të ndryshme dhe të vepruarit me besim.

 Rregullat e mirësjelljes dhe protokollit3 janë shumë të rëndësishme në biznes dhe manifestohen në forma si dhe madhësi të ndryshme. 

Ata duhet të bëhen shprehi për të gjithë, në mënyrë që njerëzit të ndihen mirë, të ndjehen të rëndësishëm dhe të respektuar. 

Pjesë të rregullave të ndryshme të mirësjelljes të cilat duhen respektuar gjatë komunikimit me të tjerët janë: takimet në biznes, distanca personale gjatë komunikimit, dhënia e dhuratave, ngrënia, etj. Këta rregulla janë vendimtare për ata që dëshirojnë të bëjë një përshtypje të mirë dhe të kuptojnë rregullat e mirësjelljes në biznesin ndërkombëtar. 
Ja disa shembuj të formave të ndryshme të rregullave të mirësjelljes si dhe dallimeve kulturore.

Distanca e lejuar personale ndryshon gjatë komunikimit me njerëz nga vende të ndryshme. 

Lind pyetja: Sa afër ose larg duhet qëndruar teksa komunikohet me njerëzit? A është e lejueshme të prekni dikë ndërsa flisni? 

Në Lindjen e Mesme ju nuk duhet të prekni në asnjë mënyrë një grua. Një e “rrahur” në shpinë është e pranueshme në Meksikë, ndërsa në Kinë një gjest i tillë konsiderohet fyerje e rëndë. Po të prekni kokën e dikujt në Tailandë apo Indonezi ju do ta fyeni rëndë personin. 

Diferencat në kulturë qëndrojnë edhe në formën e komunikimit dhe të folurit. Disa kultura preferojnë të flasin me zë të lartë (Shtetet e Bashkuara të Amerikës dhe Gjermani), disa me zë të ulët (Indi dhe Kinë), disa  flasin direkt (Hollandë dhe Danimarkë) të tjerët në mënyrë indirekte (Mbretëri e Bashkuar dhe Japoni), disa lejojnë që të tjerët ti ndërpresin gjatë diskutimit (Brazil), ndërsa disa të tjerë jo (Kanada), disa janë shumë të hapur (Greqi) etj. Duhet të dini cilat janë temat e përshtatshme për të biseduar me njerëz të caktuar në raste të caktuara. Është mirë të mësoni gjithashtu të shqiptoni ndonjë fjalë në gjuhën amëtare të vendit ku ju do të shkoni, si psh. të mësoni të prezantoheni dhe si të falenderoni. 

Në shumë vende ka rregulla të caktuara për shkëmbimin e kartvizitave. Për shembull, në botën arabe ju kurrë nuk duhet të jepni ose të merrni një kartëvizitë me dorën tuaj të majtë. Në Kinë dhe Japoni ju duhet të merrni dhe të jepni një  kartvizitë me të dyja duart. 

Përveç kësaj, gjithmonë duhet të vështroni me kujdes kartvizitën dhe të bëni një koment pozitiv mbi të. Ndërsa në Britani mund ta vendosni kartëvizitën në xhep ndryshe nga shumë vende të tjera ku ju duhet të tregoni respekt për kartvizitën dhe ta vendosni në mbajtësen e kartvizitave. 

Shumë vende, të tilla si Kina dhe Japonia kanë rregulla të caktuara mirësjelljes në lidhje me shkëmbimin e dhuratave të biznesit. Rregullat e mirësjelljes për dhënien e dhuratave ju orienton se çfarë mund të dhuroni dhe çfarë jo, si ta jepni një dhuratë, si ta merrni atë, nëse duhet ta hapni dhuratën përballë personit që ua ka dhuruar apo jo, nëse duhet ta hapni menjëherë apo më vonë. Shembuj të dhuratave që nuk duhet të bëni janë psh. pijet alkoolike në vendet muslimane, dhuratat në numrin katër në Japoni dhe orët në Kinë etj.

Në shumë vende, drekat, darkat në restorant janë pjesë e procesit të biznesit (veçanërisht në Azi). Pas forcimit të marrëdhënieve të të dyja palëve, mund të pasohen me ftesa dreke apo darke në shtëpinë e mikpritësit. Në dreka apo darka, duhet të dini si të silleni, si të qëndroni në tryezë, si të hani etj.
Shumica e njerëzve në botë i kushtojnë rëndësi dhe kohë veshjes, pasi thonë që veshja reflekton status dhe rregull. Ndryshe është veshja e një afrikani, ndryshe veshja e një europiani etj. 

Vëmë re dallime të shumta kulturore nga njëri vend në tjetrin. 

Si rezultat, themi se etika e komunikimit është thelbësore për suksesin e marrëdhënieve në biznes.

Rregullat e mirësjelljes, sjellja, dhe komunikimi ndërkulturor janë elementë kritik për drejtuesit, menaxherët dhe punonjësit në biznesin ndërkombëtar dhe global. 

Respektimi i vlerave kulturore të një vendi, ndihmon në forcimin e marrëdhënieve, realizimin e marrëveshjeve mes palëve dhe sigurimin e rezultateve të mira të biznesit. 

Mirëse vini në botën e librit “Etika e Komunikimit në Biznes”.

Elida Boshnjaku

Sekretare e Përgjithshme e Dhomës

